
ABSTRAK 

Kajian ini bertujuan untuk mengenal pasti pengetahuan, kemahiran dan sikap guru 
dalam pelaksanaan Teaching Games for Understanding (TGfU) untuk bidang 
kemahiran permainan Pendidikan Jasmani di daerah Hulu Selangor dan Gombak. 
Kaedah kuantitatif dengan reka bentuk tinjauan digunakan dalam kajian ini. Kajian ini 
melibatkan seramai 103 guru Pendidikan Jasmani. Instrumen kajian terdiri daripada 
satu set soal selidik yang telah diadaptasi dan diubahsuai mengikut kesesuaian kajian. 
Soal selidik ini telah disahkan oleh empat orang pakar menggunakan kesahan muka dan 
kebolehpercayaan soal selidik menggunakan indeks Cronbach Alpha dengan nilai 
pekali iaitu 0.93. Data kajian dianalisis menggunakan statistik deskriptif dan inferensi 
seperti kekerapan, peratusan, min, sisihan piawai, ujian-t bebas, ANOVA dan kolerasi 
Pearson. Dapatan kajian menunjukkan tahap pengetahuan (M=2.76, SP=0.43), tahap 
kemahiran (M=2.75, SP=0.44) dan tahap sikap (M=2.82, SP=0.39) berada pada tahap 
sederhana. Keputusan ANOVA satu hala menunjukkan tidak terdapat perbezaan yang 
signifikan antara tahap pengetahuan, kemahiran dan sikap guru Pendidikan Jasmani 
dalam pelaksanaan TGfU dengan pengalaman guru mengajar dengan nilai [p = 0.97, p 
= 0.77, p = 0.43], p > 0.05. Namun, dapatan menunjukkan terdapat perbezaan yang 
signifikan antara tahap pengetahuan, kemahiran dan sikap guru dalam pelaksanaan 
TGfU dengan opsyen guru dengan nilai [p = 0.00, p < 0.05]. Dapatan kajian turut 
menunjukkan bahawa terdapat hubungan kolerasi yang lemah antara tahap pengetahuan 
guru dengan pelaksanaan TGfU (r = 0.41 < 0.05). Selain itu, terdapat hubungan antara 
tahap kemahiran guru dengan pelaksanaan TGfU (r = 0.42 < 0.05) dan terdapat 
hubungan antara tahap sikap guru dengan pelaksanaan TGfU (r = 0.42 < 0.05).  
Kesimpulannya, dapatan utama kajian ini mendapati bahawa guru memainkan peranan 
penting dalam melaksanakan TGfU ini dengan mengambil kira faktor pengetahuan, 
kemahiran dan sikap seseorang guru. Implikasi kajian menunjukkan guru-guru perlu 
melengkapkan diri dengan ilmu pengetahuan, kemahiran dan sikap yang tinggi bagi 
memastikan pelaksanaan TGfU dapat berjalan dengan lancar. 

KNOWLEDGE, SKILLS AND TEACHER’S ATTITUDE IN THE 
IMPLEMENTATION OF TEACHING GAMES FOR  

UNDERSTANDING (TGfU) IN PHYSICAL  
EDUCATION 

ABSTRACT 

This study aims to determine the knowledge, skills, and attitudes of teachers in the 
implementation of Teaching Games for Understanding (TGfU) in the field of game 
skills in physical education in the districts of Hulu Selangor and Gombak. In this study, 
a quantitative method with a survey design was used. A total of 103 Physical Education 
teachers participated in this study. The research instrument consists of a series of 
questionnaires that were improved according to the suitability for the study. This 
questionnaire was verified by four experts using face validity and reliability of the 
questionnaire using Cronbach Alpha’s index with a coefficient value of 0.93. The 
research data were analyzed using descriptive and inferential statistics such as 
frequency, percentage, mean, standard deviation, independent t-test, ANOVA, and 
Pearson correlation. The findings of the study show that the knowledge level (M=2.76, 
SP=0.43), skill level (M=2.75, SP=0.44) and attitude level (M=2.82, SP=0.39) are at 
an intermediate level. The result of one-way ANOVA shows that there is no significant 
difference between the level of knowledge, skills, and attitudes of Physical Education 
teachers in implementing TGfU with the teaching experience of the teacher with values 
[p = 0.97, p = 0.77, p = 0.43], p > 0.05. However, the findings show that there is a 
significant difference between the level of knowledge, skills, and attitudes of teachers 
in implementing TGfU and the option of the teacher, with a value of [p = 0.00, p < 
0.05]. The findings also show that there is a weak correlation between the teacher’s 
level of knowledge and implementation of TGfU (r = 0.41 < 0.05). In addition, there is 
a correlation between the teacher’s skill level and the implementation of TGfU (r = 0.42 
< 0.05) and there is a correlation between the teacher’s attitude level and the 
implementation of TGfU (r = 0.42 < 0.05). In conclusion, the main findings of this 
study show that teachers play an important role in implementing TGfU by considering 
a teacher’s knowledge, skills, and attitude. The implications of the study show that 
teachers need to equip themselves with a high level of knowledge, skills, and attitudes 
to ensure that the implementation of TGfU can run smoothly. 

BAB 1  

 

 

 

PENDAHULUAN 

1.1 Pengenalan 

Sejajar dengan kemajuan masyarakat dan negara, rancangan pendidikan juga sentiasa 

menempuh perubahan terutamanya dalam bidang kurikulum. Hal ini dikatakan 

demikian kerana, Abdul Rahim Hamdan (2007) berpendapat bahawa kurikulum 

mempunyai dua perkara utama bagi merancang program dalam pendidikan iaitu visi 

dalam pendidikan dan organisasi atau struktur asas dalam pendidikan. Secara amnya, 

antara kategori kurikulum ialah sebagai program atau aktiviti yang dirancang dan 

dimanifestasikan secara praktikal di sekolah mahupun di dalam bilik darjah. Di 

samping itu, memupuk pengetahuan dan pemahaman tentang individu dan masyarakat, 

sama ada secara individu atau berkumpulan, adalah usaha sepanjang hayat. 

Pelbagai penerokaan dan penemuan baru diwujudkan oleh ahli-ahli 

kurikulum untuk menjadikan bidang kurikulum ini lebih dominan dan pragmatik. 

Salah satu faktor asas yang menyebabkan bidang kurikulum dapat berkembang 

dengan pesat ialah terdapatnya pelbagai perbezaan fahaman konsep kurikulum. 

Perbezaan tanggapan pada konsep kurikulum membolehkan pelbagai pihak membuat 

kajian kurikulum mengikut bidang atau konsep dan tanggapan pegangan masing-

masing. Tanggapan inilah yang menjadi dasar aliran-aliran kurikulum yang 

dipadankan daripada hasil penemuan kajian yang dijalankan oleh ahli-ahli 

kurikulum. 

Marsh & Willis, (2007) menyatakan bahawa perkara yang sentiasa berubah 

pada setiap masa merupakan perkembangan dalam bidang kurikulum yang 

sememangnya adalah disebabkan murid, masyarakat, sumber mahupun inovasi 

dalam pengajaran. Kurikulum yang sentiasa digubal dalam sesebuah negara adalah 

bertujuan untuk meningkatkan kualiti kurikulum dalam sistem pendidikan, 

termasuklah sistem pendidikan di Malaysia. Penggubalan kurikulum ini juga 

dilakukan untuk menyeragamkan kurikulum yang digunakan dalam sistem 

pendidikan dan perubahan ini akan sentiasa didasari oleh falsafah dan matlamat 

pendidikan negara. Rajah 1.1 menunjukkan perkembangan kurikulum sekolah di 

Malaysia dengan lebih jelas.  

Rajah 1.1.  Perkembangan Kurikulum Sekolah di Malaysia 

Akta Pendidikan 1996, (2006) menerangkan semua murid yang belajar di 

menengah rendah mahupun menengah atas, wajib mempelajari dan mengikuti 

kurikulum Pendidikan Jasmani. Dalam Pendidikan Jasmani, terdapat suatu 

pendekatan mengajar iaitu Teaching Games for Understanding (TGfU) yang 

dilaksanakan bagi bidang kemahiran sahaja. Secara terperincinya, transformasi 

pendidikan disokong oleh semua jenis ilmu pengetahuan yang diajarkan di sekolah, 

termasuk mata pelajaran Pendidikan Jasmani. Jadi, bagi mendokong hasrat dan 

inspirasi Kementerian Pendidikan Malaysia (KPM), kajian ini dilaksanakan untuk 

mengkaji kemahiran, pengetahuan serta sikap guru Pendidikan Jasmani dalam 

pelaksanaan TGfU yang telah bertapak di sekolah menengah sejak tahun 2017.  

1.2 Latar Belakang 

Kurikulum digubal mengikut Standard Pendidikan Jasmani Sekolah Menengah 

mempunyai matlamat untuk merealisasikan hasrat Falsafah Pendidikan Kebangsaan 

(FPK). Hal ini dikatakan demikian kerana insan yang harmonis serta seimbang dari 

sudut intelek, emosi, jasmani dan rohani dapat dilahirkan di negara ini. Disiplin ilmu 

Pendidikan Jasmani harus dikuasai dan didalami bagi guru yang mengajar mata 

pelajaran ini. Oleh itu, TGfU diperkenalkan dalam Kurikulum Standard Pendidikan 

Jasmani Sekolah Menengah.  

Bermula tahun satu sekolah rendah di Malaysia, TGfU mula diserapkan ke 

dalam kurikulum pengajaran dan pembelajaran (PdP) Pendidikan Jasmani melalui 

Kurikulum Standard Sekolah Rendah (KSSR) pada tahun 2011. Manakala TGfU 

diperkenalkan secara berperingkat menerusi KSSM pada tahun 2017 bermula 

Tingkatan 1 di sekolah menengah. Dalam kurikulum Pendidikan Jasmani, terdapat 

pelbagai bidang. Salah satu bidang tersebut ialah bidang kemahiran permainan. 

Bidang ini merupakan pendekatan TGfU yang selari dengan Kemahiran Berfikir 

Aras Tinggi (KBAT). Tambahan pula, pendekatan TGfU ini memberi dorongan 

kepada guru Pendidikan Jasmani untuk mengembangkan sesuatu idea baru dan lebih 

berinovatif dalam merancang permainan yang diubah suai. Keadaan ini dapat 

mewujudkan suasana didik hibur yang menyeronokkan bagi mata pelajaran 

Pendidikan Jasmani. 

Dokumen KSSM Pendidikan Jasmani bagi sekolah menengah telah disusun 

berdasarkan bidang dan kandungan KSSM. Kandungan tersebut terdiri daripada dua 

bidang. Bidang-bidang tersebut ialah bidang kemahiran dan bidang kecerdasan. 

Olahraga asas, gimnastik asas, permainan, pergerakan berirama, dan juga rekreasi 

dan kesenggangan merupakan komponen yang wujud dalam bidang kemahiran. 

Manakala, komponen bagi bidang kecergasan berasaskan kesihatan melibatkan 

kelenturan, komposisi badan, daya tahan kekuatan otot, kapasiti aerobik, serta 

pentaksiran kecergasan yang turut membabitkan Ujian Standard Kecergasan Fizikal 

Kebangsaan Untuk Murid Sekolah Malaysia (SEGAK). Walau bagaimana pun, 

pendekatan TGfU hanya digunakan dan diaplikasikan dalam bidang kemahiran 

permainan sahaja dan pendekatan tersebut telah diselarikan dalam KSSR dan KSSM 

Pendidikan Jasmani. 

Sehingga kini, masih terdapat segelintir guru-guru Pendidikan Jasmani yang 

mengekalkan gaya pengajaran konvensional iaitu kaedah kuliah-demonstrasi 

(Julismah Jani, Norkhalid Shamim & Mohd Izwan Shahril, 2016). Kaedah ini 

lazimnya digunakan bagi menerangkan ansur maju dan kemahiran yang diperlukan 

dalam sesuatu permainan. Kaedah ini lebih berpusatkan kepada guru dan murid 

hanya sebagai pendengar. Walau bagaimanapun, ada sesetengah keadaan di mana 

guru tidak melakukan demonstrasi sendiri, tetapi demonstrasi dilakukan oleh murid 

atau sekumpulan murid dan guru akan menerangkan lakuan yang dilakukan oleh 

murid tersebut. 

Dalam kajian ini, pengkaji lebih berfokuskan kepada pelaksanaan TGfU. Hal 

ini dikatakan demikian kerana, TGfU adalah satu strategi yang boleh membantu 

murid meningkatkan kemahiran dan kebolehan mereka dalam bidang permainan. 

Malah, pembelajaran akan menjadi lebih seronok kerana PdP tersebut bersesuaian 

dengan keupayaan murid yang mempunyai pelbagai latar belakang dan kebolehan. 

Selain itu, pendekatan TGfU bertujuan untuk murid berfikir secara sehaluan dan 

sefahaman dengan lebih holistik mengambil kira semua aspek permainan. Malahan, 

TGfU merupakan pendekatan yang berpusatkan murid selaras dengan pelaksanaan 

KSSM yang diperkenalkan oleh Kementerian Pendidikan Malaysia (KPM).  

Mok Soon Sang, (2010) berpendapat bahawa terdapat dua unsur utama ciri-

ciri pengajaran iaitu murid dan pengajar (guru). Oleh yang demikian, pengkaji 

berpendapat bahawa pengetahuan, kemahiran serta sikap guru dalam melaksanakan 

strategi PdP berdasarkan pelaksanaan TGfU mampu mempengaruhi minat murid 

terhadap pelajaran serta berpotensi meningkatkan pencapaian murid dalam 

pembelajaran. pernyataan tersebut disokong oleh Kusrin et al. (2019) menyatakan 

bahawa murid berasa mudah bosan untuk bermain semasa kelas Pendidikan Jasmani 

kerana kesukaran guru untuk menarik minat murid melakukan aktiviti. Penyelidikan 

yang telah dijalankan oleh Institut Penyelidikan Pembangunan Belia Malaysia 

(IPPBM, 2011), yang menggunakan Indeks Belia Malaysia (IBM) untuk 

menghasilkan penemuannya, merumuskan bahawa 72.9 peratus golongan muda di 

negara ini tidak terlibat dalam aktiviti masa lapang. Menurut laporan, mereka tidak 

menyertai sebarang aktiviti persatuan, kurang bersukan, kurang bersenam, dan hanya 

melepak. 

Kemahiran, sikap serta pengetahuan seorang guru dalam PdP begitu penting 

untuk menentukan seseorang itu benar-benar bersedia dalam melaksanakan perkara 

yang dipertanggungjawabkan kepada mereka di sekolah. Dalam pada itu, guru pada 

zaman kini harus sentiasa berusaha untuk memperbaiki diri mereka dengan 

mengemas kini pengetahuan dan teknik pengajaran mereka secara berkala. Hal ini 

adalah penting bagi memenuhi tuntutan dan cabaran daripada pengubahsuaian dalam 

strategi PdP di dalam bilik darjah dan agar melaksanakan peranan mereka sebagai 

seorang guru dengan lebih berkesan (Mok Soon Sang, 2010a). Sehubungan itu, 

merujuk kepada kajian ini, penyelidik berpendapat bahawa guru Pendidikan Jasmani 

perlu bersikap cekap dan mahir serta berpengetahuan dan berkemahiran dalam 

melaksanakan TGfU supaya PdP yang dijalankan di dalam kelas menyeronokkan dan 

para murid berminat untuk mengikuti sesi pembelajaran. 

1.3 Pernyataan Masalah 

Menerusi kajian yang dikeluarkan oleh Peters & Schuck (2009), mendapati bahawa 

guru di negara ini mengalami masalah dalam melaksanakan TGfU kerana mereka 

kurang didedahkan dengan kaedah pengajaran berpusatkan murid dan kajian Wee, 

Rengasamy, & Lim (2014) juga membuktikan bahawa pelaksanaan PdP dalam bidang 

kemahiran permainan masih diimplementasikan melalui kaedah berpusatkan guru. 

Seterusnya, berdasarkan kajian yang dijalankan oleh Julismah Jani (2000) menyatakan 

bahawa walaupun Pendidikan Jasmani ialah subjek yang mempunyai kepentingan 

tersendiri, tetapi mengikut kajian, prestasi pelajar dari segi kemahiran permainan adalah 

rendah. Semasa proses PdP dilaksanakan, guru yang mengajar Pendidikan Jasmani 

dikatakan kurang menitikberatkan tentang kualiti pengajaran (Julismah Jani et al, 

2009). Manakala, PPPM (2013-2025) turut menyatakan bahawa sikap guru Pendidikan 

Jasmani juga masih kurang memberi tumpuan dalam menekankan penguasaan 

pembelajaran murid melalui proses pengajaran.  

Menurut Moreno, Gonzalez & Sicilia (2008) pengajaran TGfU masih kurang 

dijalankan di dalam kelas Pendidikan Jasmani. Hal ini kerana, walaupun pengajaran 

TGFU telah memberikan beberapa bukti emperikal bahawa pengajaran TGFU lebih 

baik jika dibandingkan dengan pengajaran tradisional, tetapi masih belum dapat 

dijelaskan bagaimana sebenarnya pengajaran TGFU boleh digunakan untuk 

mengajar permainan bagi kelas Pendidikan Jasmani (Tan, Chow, & Davids, 2012). 

Manakala kajian daripada Husain, Zairi & Hadi (2013), pula menyatakan bahawa 

falsafah serta matlamat Pendidikan Jasmani tidak berjaya dicapai, termasuklah 

pengajaran dianggap tidak mempunyai impak yang dikehendaki disebabkan oleh 

kegagalan guru yang tidak mematuhi garis panduan amalan pengajaran sebagai 

seorang guru Pendidikan Jasmani. Seterusnya, kajian daripada Webb & Pearson 

(2008) pula menyatakan bahawa murid tidak diberi peluang yang cukup untuk 

menyertai permainan dalam situasi yang sebenar dan guru Pendidikan Jasmani 

terlalu menekankan pembelajaran kemahiran. Selain itu, Ibrahim & Abu Bakar 

(2008) menyatakan bahawa guru Pendidikan Jasmani tidak menunjukkan 

kesungguhan dalam menggunakan kebolehan, kemahiran dan kreativiti dalam 

pengajaran mereka menyebabkan pengajaran itu menjadi lemah dan tidak berkesan.  

Syed Kamaruzaman Syed Ali et al., (2014) menyatakan bahawa pengajaran 

guru yang tidak berkesan dan menjemukan murid adalah berkait rapat dengan opsyen 

guru dalam mengajar subjek Pendidikan Jasmani di sekolah. Kebiasaannya, guru 

baharu disifatkan sebagai kurang yakin serta kurang berpengalaman bagi 

perancangan strategi, pemilihan pendekatan termasuklah pengubahsuaian 

pengajaran yang disifatkan bersesuaian dengan kemampuan seseorang murid 

(Dicken Kilue & Tajul Arifin Muhamad, 2017). Manakala, Syed Kamaruzaman Syed 

Ali et al. (2017) menyatakan bahawa walaupun seseorang guru berpengalaman luas 

tetapi kemahiran merancang pengajaran guru tersebut masih lagi disifatkan lemah. 

Jadi, persoalannya adakah guru Pendidikan Jasmani bersedia dari aspek 

kemahiran, sikap serta pengetahuan bagi melaksanakan TGfU terhadap proses PdP? 

Oleh itu, pengkaji berpendapat bahawa penyelidikan ini wajar dilaksankan bagi 

merungkai isu sejauh manakah tahap kemahiran, sikap serta pengetahuan seorang 

guru dalam pelaksanaan TGfU terhadap PdP Pendidikan Jasmani. Tambahan pula, 

pengkaji ingin mengkaji perbezaan antara tahap kemahiran, sikap serta pengetahuan 

guru Pendidikan Jasmani dalam pelaksanaan TGfU dengan pengalaman bekerja dan 

opsyen guru. Selain itu juga, pengkaji ingin mengenal pasti hubungan antara 

pengetahuan guru, kemahiran guru, dan sikap guru dalam pelaksanaan TGfU 

terhadap proses PdP Pendidikan Jasmani. 

1.4 Objektif Kajian 

Secara khususnya, penyelidikan ini dijalankan supaya objektif-objektif yang 

dilampirkan di bawah dapat dicapai: 

1. Mengenal pasti tahap pengetahuan, kemahiran dan sikap guru dalam 

pelaksanaan TGfU terhadap bidang kemahiran permainan Pendidikan Jasmani. 

2. Mengenal pasti perbezaan antara tahap kemahiran, pengetahuan dan sikap guru 

Pendidikan Jasmani dalam pelaksanaan TGfU dengan pengalaman guru 

mengajar. 

3. Mengenal pasti perbezaan antara tahap sikap, kemahiran dan pengetahuan guru 

Pendidikan Jasmani dalam pelaksanaan TGfU dengan opsyen guru. 

4. Mengenal pasti hubungan antara tahap pengetahuan guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani. 

5. Mengenal pasti hubungan antara tahap kemahiran guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani. 

6. Mengenal pasti hubungan antara tahap sikap guru Pendidikan Jasmani dengan 

pelaksanaan TGfU dalam PdP bagi bidang kemahiran permainan Pendidikan 

Jasmani. 

1.5 Persoalan Kajian  

Merujuk kepada penyelidikan ini, beberapa persoalan kajian telah digariskan untuk 

dijawab seperti di bawah: 

1. Apakah tahap sikap, pengetahuan dan kemahiran guru dalam pelaksanaan 

TGfU terhadap proses PdP Pendidikan Jasmani?  

2. Adakah terdapat perbezaan antara tahap kemahiran, pengetahuan dan sikap 

guru Pendidikan Jasmani dalam pelaksanaan TGfU dengan pengalaman guru 

mengajar? 

3. Adakah terdapat perbezaan antara tahap pengetahuan, kemahiran dan sikap 

guru Pendidikan Jasmani dalam pelaksanaan TGfU dengan opsyen guru? 

4. Adakah terdapat hubungan antara tahap pengetahuan guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani? 

5. Adakah terdapat hubungan antara tahap kemahiran guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani? 

6. Adakah terdapat hubungan antara tahap sikap guru Pendidikan Jasmani dengan 

pelaksanaan TGfU dalam PdP bagi bidang kemahiran permainan Pendidikan 

Jasmani? 

1.6 Hipotesis Kajian  

Merujuk kepada persoalan kajian, beberapa hipotesis kajian telah ditentukan:  

Ho1 : Tidak terdapat perbezaan yang signifikan antara tahap pengetahuan, kemahiran 

dan sikap guru Pendidikan Jasmani dalam pelaksanaan TGfU dengan 

pengalaman guru mengajar. 

Ho2 : Tidak terdapat perbezaan yang signifikan antara tahap pengetahuan, kemahiran 

dan sikap guru Pendidikan Jasmani dalam pelaksanaan TGfU dengan opsyen 

guru.  

Ho3 : Tidak terdapat hubungan antara tahap pengetahuan guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani. 

Ho4 : Tidak terdapat hubungan antara tahap kemahiran guru Pendidikan Jasmani 

dengan pelaksanaan TGfU dalam PdP bagi bidang kemahiran permainan 

Pendidikan Jasmani. 

Ho5 :  Tidak terdapat hubungan antara tahap sikap guru Pendidikan Jasmani dengan 

pelaksanaan TGfU dalam PdP bagi bidang kemahiran permainan Pendidikan 

Jasmani. 

1.7 Kerangka konseptual 

Hamidah, Jamal dan Khalip (2014) menyatakan bahawa kerangka adalah bertujuan 

untuk menghuraikan perkaitan antara setiap pemboleh ubah yang dikaji, terutamanya 

di dalam kajian kuantitatif. Rajah 1.2 memaparkan kerangka konseptual khusus bagi 

penyelidikan ini. Kerangka konseptual menerangkan tujuan kajian ini ialah untuk 

melihat kemahiran, sikap serta pengetahuan guru dalam pelaksanaan TGfU terhadap 

proses PdP Pendidikan Jasmani. Selain itu, dalam kajian ini, pelaksanaan TGfU bagi 

bidang kemahiran permainan Pendidikan Jasmani adalah pemboleh ubah bersandar dan 

pengetahuan, kemahiran dan sikap adalah pemboleh ubah tidak bersandar.  

Mengikut kerangka konseptual penyelidikan ini, pengkaji ingin melihat 

kemahiran, sikap serta pengetahuan guru dalam melaksanakan TGfU bagi bidang 

kemahiran permainan Pendidikan Jasmani. Selain itu juga, pengkaji ingin 

mengenalpasti perbezaan antara ketiga-tiga aspek tersebut dengan latar belakang 

sampel iaitu pengalaman bekerja dan opsyen guru. Seterusnya, pengkaji ingin 

melihat hubungan antara kemahiran, sikap serta pengetahuan guru dengan 

pelaksanaan TGfU bagi bidang kemahiran permainan Pendidikan Jasmani. 

 

Rajah 1.2.  Kerangka Konseptual 

1.8 Kepentingan Kajian 

Hasil kajian ini akan memberi impak yang signifikan kepada para guru kerana dapatan 

kajian boleh melihat sejauh mana pengetahuan, kemahiran serta sikap guru dalam 

membudayakan TGfU. Pengetahuan, kemahiran serta sikap guru dalam pelaksanaan 

TGfU merupakan aspek penting dalam kemenjadian murid-murid di sekolah. Melalui 

dapatan penyelidikan ini juga akan memberi gambaran kepada pihak terlibat untuk 

menilai guru Pendidikan Jasmani dalam strategi pengajaran yang menyeluruh 

digunakan dalam PdP di bilik darjah. Jadi, guru juga mesti mempunyai keupayaan 

untuk membangunkan program pengajaran yang disifatkan bersesuaian. 

Tambahan pula, kajian ini diharap dapat mengemukakan panduan dan 

maklum balas kepada semua yang terlibat. Selanjutnya, dapatan kajian ini diharap 

dapat dijadikan sebagai sesuatu yang mempunyai manfaat kepada pelbagai pihak 

termasuk Jabatan Pendidikan Negeri (JPN), Kementerian Pendidikan Malaysia 

(KPM), Pejabat Pendidikan Daerah (PPD), pihak sekolah dan guru untuk menyokong 

membudayakan pelaksanaan TGfU. Kajian ini juga diharapkan dapat dijadikan 

panduan kepada pihak yang bertanggungjawab bagi menilai prestasi tahunan guru 

Pendidikan Jasmani sekaligus dapat menyokong hasrat kerajaan memperkukuhkan 

profesion keguruan. 

Menurut Mohd Sofian, Wan Rezawana, Rahim Abdullah, & Salleh Abdul 

Rashid (2009), TGfU ialah alat pengajaran permainan untuk jemahaman yang dapat 

mengekalkan minat pelajar di dalam dan di luar bilik darjah dan mengelakkan 

mereka daripada bosan. Jadi, pihak KPM perlu mengetahui tahap kemahiran, sikap 

serta pengetahuan guru Pendidikan Jasmani supaya boleh membuat penambahbaikan 

untuk meningkatkan pelaksanaan TGfU dalam PdP di sekolah. Sementara itu, pihak 

JPN dan PPD juga boleh merancang kursus-kursus, latihan dan bengkel yang 

bersesuaian dalam meningkatkan kesediaan guru untuk mengajar murid-murid 

menggunakan TGfU.  

1.9 Batasan Kajian 

Penyelidikan yang telah dijalankan ini hanyalah memfokuskan kepada kumpulan guru 

sekolah menengah terletak di daerah Gombak dan Hulu Selangor sahaja. Pemilihan 

sampel adalah secara persampelan rawak mudah. Para guru yang terbabit dalam 

penyelidikan ini adalah mereka yang mengajar mata pelajaran Pendidikan Jasmani 

sahaja. Minimum seramai 103 orang warga guru yang mengajar Pendidikan Jasmani di 

sekolah menengah telah dipilih sebagai sampel di dalam penyelidikan ini. Kajian 

diskriptif ini berfokus kepada tahap kemahiran, sikap serta pengetahuan guru 

Pendidikan Jasmani dalam melaksanakan TGfU terhadap proses PdP. Kajian ini turut 

mengkaji perbezaan tahap kemahiran, sikap serta pengetahuan,guru Pendidikan 

Jasmani dengan pengalaman guru mengajar dan opsyen guru. Seterusnya, penyelidikan 

ini juga mengkaji hubungan antara kemahiran, sikap serta pengetahuan guru dengan 

pelaksanaan TGfU bagi bidang kemahiran permainan Pendidikan Jasmani.  

Reka bentuk bagi kajian ini adalah tinjauan dengan mengguna pakai 

pendekatan kaedah kajian kuantitatif iaitu melalui borang soal selidik sebagai 

instrumen kajian. Soal selidik ini terdiri daripada 44 item soalan iaitu 4 item 

berkaitan demografi, 15 item berkaitan dengan pengetahuan guru, 11 item berkaitan 

dengan kemahiran guru dan 14 item berkaitan dengan sikap guru dalam pelaksanaan 

TGfU terhadap proses PdP. 

Tempoh masa menjalankan penyelidikan ini adalah selama 6 bulan dan 

pemilihan lokasi kajian adalah di daerah Gombak dan Hulu Selangor. Hal ini 

demikian kerana lokasi tersebut memenuhi kriteria yang telah digariskan oleh 

penyelidik dalam penyelidikan ini. Kriteria tersebut ialah terdapat sekolah menengah 

di kawasan tersebut dan mempunyai guru yang mengajar Pendidikan Jasmani.  

Di samping itu, batasan-batasan lain yang tidak disengajakan dalam 

menjalankan kajian ini ialah kefahaman dan sikap sampel itu sendiri. Kefahaman 

sampel tentang soalan-soalan yang diberikan kepada mereka serta sikap dan 

kejujuran mereka untuk menjawab soalan-soalan tersebut akan mempengaruhi tindak 

balas mereka dan seterusnya dapatan kajian ini. Oleh itu bagi mengatasi isu tersebut, 

pengkaji sendiri yang akan mengagihkan instrumen kajian dan berada di samping 

sampel sepanjang sampel menjawab borang soal selidik tersebut. Jadi, keadaan ini 

akan menyelesaikan segala ketidakfahaman sampel tentang soalan yang mereka 

keliru kerana persoalan tersebut akan dijelaskan sendiri oleh pengkaji.  

1.10 Definisi Operasional 

Istilah-istilah penting digunakan oleh penyelidik yang bergantung kepada penyelidikan 

yang dijalankan boleh didefinisikan sebagai istilah kajian. Ianya penting kerana 

mungkin terdapat perbezaan antara makna secara umum dan makna dalam kajian ini. 

Berikut adalah istilah-istilah yang diguna pakai. 

1.10.1 Pengetahuan Guru 

Abdul Hamid (2004) menerangkan bahawa pengetahuan guru ialah fasa yang berbentuk 

suata prinsip, maklumat dan kebenaran yang diperoleh daripada pengalaman lalu serta 

yang baru, yang mungkin diketahui sendiri atau diperoleh daripada sumber lain dan 

diguna pakai untuk mencapai matlamat yang belum kesampaian. Selain itu, menurut 

Suziana Yusoff (2013), pengetahuan guru membawa maksud menyedari segala yang 

telah ditemui atau diperoleh mengenai mata pelajaran tersebut, termasuk tahap 

kecekapan, kepakaran serta pengetahuan guru dalam perkara yang diajarnya. 

Seterusnya, menurut Ian Neath & Aimee (2003), menyatakan pengetahuan guru 

merujuk kepada apa yang guru ketahui. National Council for Acccreditation of Teacher 

Education (2008) mendefinisikan pengetahuan guru sebagai penguasaan sepenuhnya 

semua prinsip dan idea yang dimiliki oleh seorang guru dalam bidangnya. Manakala, 

dalam konteks penyelidikan ini, pengetahuan guru boleh didefinisikan sebagai sejauh 

mana tahap pengetahuan dan maklumat-maklumat yang dimiliki oleh guru Pendidikan 

Jasmani mengenai pelaksanaan TGfU dalam proses PdP. Pengetahuan guru dalam 

konteks kajian ini diukur melalui sejauh mana maklumat umum yang dimiliki oleh guru 

tentang pelaksanaan TGfU dalam PdP Pendidikan Jasmani. Tambahan pula, 

pengetahuan guru dalam konteks ini juga diukur berdasarkan maklumat-maklumat 

yang dimiliki oleh guru dalam kriteria TGfU dan peranan guru dalam pelaksanaan 

TGfU. 

1.10.2 Kemahiran Guru 

Kemahiran guru dalam mengajar merangkumi tiga unsur utama iaitu menguasai ilmu 

pengajaran, membuat keputusan dan melaksanakan tindakan bagi mencapai objektif 

pengajaran ke tahap optimum (Mook Soon Sang, 2010a). Kyriacou (2007) pula 

menyatakan bahawa kemahiran guru dalam mengajar melibatkan pengetahuan, 

membuat keputusan dan tindakan. Manakala kajian daripada Khairul Anuar (2012), 

berpendapat bahawa kemahiran guru termasuk kemahiran komunikasi berkesan iaitu 

komunikasi lisan mahupun bukan lisan dalam PdP. Kemahiran guru dalam 

penyelidikan ini pula boleh didefinisikan sebagai sejauh mana kemahiran yang ada 

dalam diri seseorang guru Pendidikan Jasmani dalam melaksanakan TGfU bagi proses 

PdP. 

1.10.3 Sikap Guru 

Menurut Yahaya, Ramli & Boon (2007) melaporkan bahawa sikap guru membawa 

maksud cara guru itu bertingkah laku dan sikap guru tersebut untuk menjadi seseorang 

yang berperanan penting dalam sesuatu situasi atau usaha PdP. Menurut Aiken (2000), 

sikap guru bermaksud kelakuan, pandangan atau respon yang difikirkan oleh guru 

dalam tindakannya secara negatif atau positif dalam satu-satu situasi, institusi, objek 

tertentu, konsep dan murid. Abd Rashid (2001) menyatakan bahawa sikap guru 

memberi impak yang spesifik kepada daya usaha, minat, kesedaran dan tingkah laku. 

Menurut definisi yang diperkenalkan oleh Chong (2003), sikap seseorang individu 

merupakan komponen personaliti mereka yang dipengaruhi oleh tingkah laku sesuatu 

kumpulan yang ada hubungan dengannya. Sikap juga merujuk kepada penilaian 

terhadap sesuatu objek yang difikirkan serta ia merangkumi respon afektif, kelakuan 

dan kognitif (Bohner & Michaela, 2002). Manakala, dalam konteks kajian ini, sikap 

guru merujuk kepada kecenderungan diri dalaman seseorang guru melaksanakan TGfU 

dalam PdP Pendidikan Jasmani. 

1.10.4 Teaching Games for Understanding (TGfU)  

Teaching Games for Understanding (TGfU) ialah pendekatan untuk menggunakan 

budaya pemain dalam membuat keputusan yang melibatkan penghasilan idea besifat 

inovatif dan kreatif untuk strategi dan taktik permainan (Julismah Jani, Norkhalid 

Shamim & Mohd Izwan Shahril, 2016). Menurut Ho (2003), TGfU merupakan suatu 

pendekatan yang. menjadikan permainan yang berkesan, bersesuaian untuk pelajar dari 

semua peringkat kemahiran, boleh memberi inspirasi kepada pelajar untuk 

menggunakan kreativiti mereka, membolehkan mereka memilih strategi secara bijak, 

bekerjasama dengan peserta lain dan meningkatkan kemahiran sukan mereka. Hopper 

(2001) menjelaskan bahawa pendekatan alternatif PdP yang membabitkan aktiviti 

penakulan merupakan TGfU. Manakala, TGfU dalam konteks kajian ini pula merujuk 

kepada strategi pelaksanaan dalam proses PdP khusus bagi mata pelajaran Pendidikan 

Jasmani. 

1.10.5 Opsyen Guru 

Abu Hasan (2014) menyatakan bahawa opsyen guru bermaksud guru-guru yang 

berasal. daripada bidang atau aliran yang diceburi semasa mengikuti kursus-kursus 

keguruan, dengan tumpuan kepada mata pelajaran yang diajar di sekolah. Manakala, 

dalam konteks penyelidikan ini pula, opsyen guru boleh didefinisikan sebagai bidang 

sebenar guru belajar sebelum berkhidmat untuk mengajar di sekolah dan penyelidik 

ingin melihat adakah terdapat perbezaan antara tahap sikap, kemahiran serta 

pengetahuan guru Pendidikan Jasmani dalam melaksanakan TGfU dengan opsyen guru. 

1.10.6 Pengalaman Guru Mengajar 

Sondang (2002) menyatakan bahawa pengalaman guru mengajar adalah keseluruhan 

pelajaran atau ilmu yang seseorang telah perolehi melalui peristiwa-peristiwa yang 

terjadi dalam hidupnya. Ngasiman (2014) pula menyatakan pengalaman guru mengajar 

ialah mengenai apa yang dirasai, dialami, atau ditempuhi oleh seseorang guru. 

Pengalaman guru mengajar adalah satu kemahiran dan pengetahuan dicapai daripada 

situasi yang dialami, dilalui, dan ditempuhi oleh guru apabila menggunakan teknik PdP 

koperatif di dalam bilik darjah (Aimi Hafizah, 2017). Abdul Rasid Jamian & Hasmah 

Ismail (2013) pula menyifatkan pengalaman mengajar antara satu hingga lima tahun 

merupakan guru novis, iaitu guru yang baru mengajar. Dalam konteks penyelidikan ini 

pula, pengalaman guru boleh didefinisikan sebagai tempoh perkhidmatan guru dan 

penyelidik jika terdapat perbezaan antara tahap kemahiran, sikap serta pengetahuan 

guru Pendidikan Jasmani dalam melaksanakan TGfU dengan pengalaman guru 

mengajar.  

1.11 Kesimpulan  

Bab ini secara kesuluruhannya membincangkan tentang latar belakang TGfU, 

pernyataan masalah, objektif kajian, persoalan kajian, hipotesis kajian, kepentingan 

kajian, kerangka teoritikal, kerangka konseptual, batasan kajian serta definisi 

operasional berkaitan pengetahuan, kemahiran dan sikap guru di dalam pelaksanaan 

TGfU terhadap PdP bagi subjek Pendidikan Jasmani. TGfU merupakan strategi dalam 

proses PdP bagi subjek Pendidikan Jasmani yang diperkenalkan dalam kurikulum 

pendidikan Malaysia iaitu melalui KSSR dan KSSM. Pelaksanaan TGfU terhadap 

proses PdP perlu mempunyai proses persediaan yang hebat dari semua pihak 

terutamanya para guru yang terlibat dalam pengajaran Pendidikan Jasmani. Sebagai 

pelaksana TGfU di sekolah, guru merupakan individu terpenting dalam menerapkan 

ilmu kepada murid. Oleh itu, kemahiran, sikap serta pengetahuan guru dalam 

melaksanakan TGfU terhadap proses PdP bagi Pendidikan Jasmani harus diperkasakan 

agar pelaksanaan penyampaian kurikulum berjalan dengan berkesan.  

 




